Даанышмандыктын поэзиясы

Мындан тогуз кылым мурдагыдай эле ар бир жазда Хайямдын мүрзөсүнө жемиштүү бактардын ак жана кызыл бүрлөрү түшө берет. 

Хайямдын замандашы мындай деп жазат: “Бир жолу Балх шаарында кулдарды сатуучу көчөдө эмирдин Ак Сарайында тойдо тамаша сөздөрдүн ортосунда биздин окутуучубуз Омар Хайям мындай деген эле: “Ар келген жаздын ортосунда шамалдын илеби мүрзөмдүн үстүнө жемиштүү дарактардын гүлдөрүн күбүп турат”. Жыйырма жылдан кийин Нишапур шаарына барганымда мен улуу адамдын кайсы жерге коюлганын билейин деп билгендерден сурап калдым. Мени Хайранын көрүстөнүнө алып келишкенде алма бактын кыркасында, алмурут менен чоң өрүктүн көлөкөсүндө жайгашып, күбүлгөн гүлдөрдүн бүрлөрүн жамынган мүрзөнү көрдүм. Мен Балхтагы баягы айтылган сөздөрдү эстеп ыйлап жибердим. Дүйнөдө, адамзаттын ичинен ага теңдеш адам жок эле”. Уламыштарда анын акылы зирек, көзү ачыктык менен айкалышкан даанышмандыгы жөнүндө ушундай айтылат. Ал алдын ала аба ырайы кандай болорун, ай менен күндүн тутуларын айтып эмгекчил дыйкандардын муктаждыктарына карата иш-чараларды жасагандары маалым. Карапайым элдин тагдырына күйүп-бышкан жылдыз санаган улуу адам эле.

“Хорасандын имамы: доорунун эң окумуштуусу, Чындыктын Далили, грек илиминин аалымы; Батыш менен Чыгыштын ойчулдарынын шаасы” – деп Омар Хайямдын атагы таш жарып тургандагы жеткен толук айтылбаган жогорку наамдын тизмеси ушундай. Анын өмүр баяны жөнүндө билсек дагы көптөгөн уламыштар, замандаштарынын жана кийинки тарыхчылардын айткандарына таянып биз анын кандай экенин божомолдосок болот. 

Омар Хайямдын чыгармачылыгын изилдөөчү, белгилүү индия окумуштуусу Свами Говинда Тиртханын айтымында Хайям 1048-жылы 18-майда жарык дүйнөгө келген экен. 

Омар Хайям Хорасан аймагындагы байыркы шаар Нишапурда жетиштүү кол өнөрчүнүн, же алачык, чатыр соккон адамдын үй-бүлөсүндө төрөлгөн. 

Анын бабаларынын кесиби ардактуу болгону айкын, анткени Хайям деген – акындын экинчи аты – “хайма” чатыр – дегенди билдирет. 

Алгачкы билимди туулган шаарынан алып Хайям окуш үчүн Балх шаарына көчүп келет. Мындан ары да билимин өрчүтүш үчүн ХI кылымдын 70-жылдары ошол убактагы илимдин ири борбору болгон Самаркан шаарына отурукташат. 

Баардык илимдердин ичинен жаш Хайямды математика кызыктырат. Ага атакты бизге жетпей калган “Математиканын оор маселелери” жана андан кийин жазылган “Эвклидтин чечмелериндеги оор маселелерди түшүндүрүү” аттуу эмгектери алып келген. Көп өтпөй, Карахан уруусундагы ханзаданын чакырыгы менен ал Бухарага көчүп келип, өтө чоң сый-урматка ээ болот. Бухаранын өкүмдары Хайям менен баарлашкан убакта “жогорку сый-урматын көрсөтүп аны жанына тагына олтургузган”.

Ошол кезде көчмөн туркмендердин Огуз уруусунан чыккан улуу селжуктардын чоң мамлекети негизделип калыбында турган. 1055-жылы селжук султаны Тогрул-бек Багдад шаарын басып алып мусулмандардын башкы аалымы болуп алат. 

Жакынкы Чыгыштын көптөгөн мамлекеттеринде жашаган элдердин маданий өнүгүшүнө таасирин тийгизген араб калипасынын бийлиги күчүн жоготуп салат. 

Султан Малик-шахтын доорунда улуу селжуктардын империясы Кытайдан Орто деңизге, Индиядан Византияга чейинки аралыктарды камтыган. Жаңы түзүлгөн мамлекеттин башында башкаруучулук жөндөмү зор, өз доорунун билимдүү аалымдарынын бири – Низам ал-мулк турган. Анын заманында өнөр-жайы менен соода тармагы өнүп-өсөт. Ал илимдерди колдоп, ири шаарларда окуу жайларын, медреселерди ачып, Багдаддын академиясы болгон “Низамийяны” ордуна келтирип өркүндөткөн.

Анын чакырыгы боюнча Омар Хайям жаңы мамлекеттин борбору Исфахан шаарына көчүп келип, султандын ардактуу жан-жөөкөрлөрүнөн болуп калат. 

Уламыштарда – Низам – ал – мулк Хайямга, тегерегиндеги облустарды кошуп Нишапур шаарын башкаргын деп сунуш кылат. Омар болсо: “Элди башкарып, бийлик жүргүзүп, буйрук берип, тыюу салгым келбейт, баардык акылымды адамдын пайдасы үчүн илимге арнагым келет!” деп жооп бергени айтылат. 

Ошол мезгилде Хайям өз доорундагы эң атактуу астроному катары белгилүү болгон. Ага дүйнөдөгү эң зор обсерваторияны куруу милдети жүктөлөт. Көп жылдарды сарп кылып жылдыздуу асманды изилдегенинин натыйжасында папа Григорий XIII реформасына чейин беш жүз жыл мурда жылнааманын реформасы негизделген. 
Төрт саптарын Омар Хайям качан жазган? – деген суроо туулат. Карыганча, өмүрүнүн аячгына чейин болуш керек. Ал эч качан мамлекет башчыларына мактоо ырларын жазган эмес, жана өмүрүндө ордолук кошоматчылардан болуп, алардан бирдеме үмтөткөн эмес. Биз аны эч кимге көз карандысыз, эркин жүргөн ар-намыстуу адам экенин элестете алабыз. 

Анын төрт саптары – рубаилери жерден атып чыккан булактардай эл чыгармачылыгынын терең катмарынан суурулуп чыкты. Хайямдын ар бир төрт сабы – өзүнчө чакан поэма. Зергер асыл ташты жогорку чеберчиликте өңүнө келтиргендей Хайям дагы төрт сапты өз калыбына келтирип, ордун таап, көркүн ачты. 

Окумуштуу, ойчул акын жөнүндө көп сөздөр айтылып келүүдө. Бизге анын окумуштуу тарабынан жазылган сегиз эмгеги жеткен, атап айтсак: - математикалык, астрономиялык, философия жана медициналык эмгектери. 

Бирок, алар ушуну менен эле чектелип калбайт. Көбү түбү менен жоголсо, көбү али да болсо табыла элек. Төрт саптарынын биринде анын мындай деп айтканы бар: 

Дептериме жазган элем төтөлөп:

Жүргөн сырды көңүлүмдө бөпөлөп.

Жазып, каттым, жанды сактап. Анткени

Эл ичинде наадан, арам өтө көп.

Хайямдын төтөлөгөн дептеринин барактары бизге төрт саптарда камтыган, илимий эмгектеринде ачык айта албаган көйгөйлүү терең ойлорун ачып берет. Ачуу чындыкты бетке айтып, падыша, султандардын кемчиликтерин айгинелеп, арамза, наадан, митаамдардын кылык-жоруктарын моюндарына коюп, караңгылардын көзүн ачып, өмүрдүн кыскалыгын, тагдырдын татаалдыгын, турмуштун оордугун айтып, зарлап, ыйлап, бир берилген өмүрдү кор кылбай жакшы жашап, сүйүүнү ыйык көрүп, көңүлдүү болууга, тынччылык, адилеттик, жакшылыктын туусун бийик көтөрүп адамдык сапатты жоготпой ар дайым тунук акыл менен жашоонун көркүн ачып, адамча жашаганга чакырат. Улуу, даражалуу падышалардын колдоосунда Хайямдын Исфахандагы өткөргөн он сегиз жыл өмүрү эң бактылуу, чыгармачылыктын оргуштап, өркүндөп турган мезгили болчу. 

1092-жылы кишилер колдуу болуп Низам-ал-мулктун жаны кыйылат. Андан соң бир ай өтпөй гүлдөп турган чагында Малик-шах артынан кетет. Так талашуу, кыргын согуш башталат. Зор мамлекет ыдырап, майда феодалдык мамлекеттерге айланат. Обсерватория үчүн бөлүнүп, берилип жаткан акча-каражаттар токтогондуктан андагы жүрүп жаткан иштер токтоп Хайямдын акыбалы оордоп, өмүрүнө коркунуч туудурат. Анын кек сактаган, көзүн тазалайбыз деген душмандары баш көтөрө баштайт. Тарыхчы мындай дейт: “Көз, кулагын, алтын башын сакташ үчүн шайык Омар Хайям Мекеге ажыга жөнөйт. 
Көп жылга созулган саякаттан кайтып келип Омар Хайям Багдадтан орун алып жашап калат, биздин азыркы сөзүбүз менен айтканда Багдаддын Низамийе академиясында профессор болот. Мүнөзү өзгөрүлөт. Катаал мүнөз күтүп, элден бөлүнүп жалгыз жашайт. Жылдар өтүп, мамлекетте тартип оңолгонсуйт. Бийликке атасынын саясатын улаган Низам-ал-мулктун баласы келет. Атак-даңкы дүнүйөнү дүңгүрөткөн Омар Хайям киндик каны тамган Нишапурга 70 жаш курагында кайтып келет. Өмүрүнүн акыркы жылдарын берекелүү Хорасанда өзүнүн доорундагы мыкты адамдардын арасында кадыр-баркка жетип жашайт. 
Сүйүүнү күнгө теңеп, сүйгөнүн даңазалап, аны менен бир болгонду бейиштен артык көрөт. Ал жакшылыктын, көңүлдүн тоюн тойлоп, чөйчөктөргө шарап куюп кайгы-капаны кубалап, кубанычта жашаганга чакырат. Бирок, ал той-бийик ойлордун, таңдай ак сезимдердин тою, даанышман Платондун тою, шарап куйган чөйчөк болсо – бүт дүйнөнү камтыган адамдын акыл-эсинин чөйчөгү, Жамшидтин сыйкырдуу чөйчөгү. Ал эми, мас болгончо ичип жаткан мастардын тобу – эң мыкты даанышмандар, оор салмактуу терең ойлонгон асылдар, коомдун каймактары. Шарапты, аялды даңазалап жазып, ырдаган Хайям шараптын даамын татып көргөн эмес, аялга үйлөнгөн эмес, так өткөн, артында бала калган эмес. Анткени так илимдердин үстүндө күндүр-түндүр талыкпай иштеген окумуштуунун ичкенге, үйлөнгөнгө да убактысы болгон эмес. 

Омар Хайямдын башынан аягына чейинки поэзиясы – бул адамзаттын улуулугун рухунун бийиктигин даңазалоо менен бирге анын акылынын тереңдигине ишеним бар экенине жазган – гимн. Ал бизге ошонусу менен жакын. Анын өлбөстүгү дагы ошондо. 

1

Дүйнө сырын чече алышпай кемишкен

Даанышмандар кайда мыкты келишкен?

Алар далай кеп кылышып Алланы,

Кабар-катсыз өтүп кете беришкен. 
2

Жолду баштап, алып билим булагын,

Минип чапкан ойдун күлүк Бурагын.

Туйган кезде тегин, башы шылкыйып,

Не кыларын билбей ыйлайт чунагың.

3


Кары, жашты бирдей өмүр жолунда,
Кечиктирбей тосот ажал соңунда.

Бир паска да мында эч ким кармалбайт,

Уул-атанын жаны анын колунда.

4

Гүл жок кезде тикенек бар, жок дебе,

Бейиш жокто тозок-бейиш, чок дебе!

Мечит, молдо болбой калган учурда

Жарайт бөлөк диниң жана поп деле.

5

Ойноп-күлүп, жыргаганың жашыңда,

Шарабың да, жеген тамак-ашың да,

Жакшылыгың, күнөөң дагы – кудайдын,

Көздөп койгон иши болчу башында.

6

Бирин сыйлап, бирин кордойт Теңирим,

Элди көрчү, бактысы жок теңинин.

Аз жыргадым дебей, турмуш азабын,
Аз тартканга шүгүрчүлүк дегиниң.

7

Өмүр текке кетип ырбайт жарабыз,

Көр оокатка жаныбызды салабыз.

Аттиң, арман! Көз ирмемдин ичинде,
Эч нерсеге жетпей кетип калабыз.

8

Ылайымдан жасап мени, - өмүрдө,

Өңдү-түстү болтурганы көңүлдө.

Ошондо да Жаратканга түшүнбөйм,

Эмне максат турпатымда, өңүмдө?

9

Уруу изи табылганда тегимде,

Жүз айырма чыга келмек кеминде.

Баардыгынан кечип салам, шарап бер,

Мен ошондо – “Мен!” болбоймун дээримде.

10

Ырыскыны кудай чачса бак берип,

Көбөйүп, же кала койбос ал кемип.

Колдо барды орду менен жумшай бил,

Сугуң артпай, карыз болбой, ак делип. 

11

Оолукканда чыгамын деп камактан,

Турак-жайды жүрөк табат каяктан?

Жеткен макоо-Жамшид болот, - карачы,

Ашык ичип алган күнү шараптан. 

12

Өмүр – китеп, чыгып калды соңуна,

Өкүнөмүн уландысы жогуна.

Жаштык кезим учуп келген куш экен,

Колдон чыгып, салды арман чогуна.

13

Тагдыр мага баш ийгенде, турмакмын,

Кайра баштан жакшы тагдыр курмакмын.

Кубанычты көкөлөтүп дүйнөдө,

Кайгы-муңду түбү менен жулмакмын.

14

Кош айтышып бакыт кетти, шилтеп кол,

Сүйүү, достук дагы өчөт, бүтүп жол. 

Өткөндүн да, эртеңдин да дайны жок,

Мына, азыр, өзүң менен өзүң бол!

15

Өмүр – китеп, тез окулуп бачымдан,

Баракталып, күндө бети ачылган.

Кайгы-эрмен, шарап-анын дарысы,

Алыстатып, бар балээни качырган.

16

Токтобостон өтөөр болсо өмүрүм,

Өтө берсин, көтөрүлүп көңүлүм.

Жадырагын, кайгы-муңга алдырба,

Шаңдуу болсоң шаңдуу өтөт өмүрүң.

17

Таш боор беле ылай ийлеп жаткандар?

Тепсеп, ага белчесинен баткандар?

Ошол ылай тирүү жүрүп бир кезде,

Шамдай өчүп, өлүм шорун таткандар.

18

Шабан, Ражаб айларында, - уккула,

Ичпегиле, эсиңерге туткула!

Алар алла, Пайгамбарлар айыбы?

Анда биздин – Рамазанда жуткула!

19

Кооз Сарайлар, мончо, бак-шак, тегирмен,

Макоолорго, наадандарга берилген.

Асыл жүрөт бир нан үчүн кор болуп,

Калысың жок, наалат айтам Теңир, мен!

20

Ыйлабагын, кутулабыз буюрган,

Ырыскыны колдон жулган куюндан.
Андан көрө жыргап жаша куурабай,

Шарабыңдан жутуп коюп куюлган.

21

Дүйнө - жалган. Макоо болбо, наалыба,

Таянып да, ишенбегин баарына.

Терең ойлоп, жакын досту байкасаң,

Душман чыгып, калат кудай каарына.

22

Көргөнүбүз, турмушубуз кайнаган,

Кеп-сөзүбүз, оокатыбыз жайнаган.

Мейкин талаа, аска-зоолор, - баардыгы,
Жок нерсе экен көзүбүздү байлаган. 

23 

Өмүр суудай ага берет ар дайым,

Ажал тынбайт жаныбызды алмайын.

О, дүйнөдөн кайтып келген киши жок,

А болбосо, сурамакмын ал-жайын.

24

Таш боор ичсе жибип калмак күлүңдөп,

Чечилбеген сырдын чети түрүлмөк.

Эгер шарап жутса Шайтан жалаңкыч,

Адамзатка миң жолу ал жүгүнмөк.

25

Жүзүң Жамшид чөйчөгүнөн сулуу! – дейм,

Сен! – деп өлүү ырахат деп эсептейм.

Бутуң баскан чаң – көзүмдүн нурлары,

Жүз миң күндүн жарыгынан артык бейм!

26

Бул дүйнөгө келдим, кеттим, арман жок,

Дүйнө андан ашып-кемип калган жок.

Бир аз мында кармалдым да “Кош!” – дедим,

Эстемеге түшөнбөстөн, албай жооп.

27

Жайбаракат ичпептирмин шараптан,

Тата электе азап толгон табактан.

Тойгончакты кара күйүк жүрөккө,

Нанды тузга малбаптырмын, - Жараткан!

28

Шарап артык улуулардын даңкынан,

Арамзанын дубасынан тантыган.

Ырдан, үндөн ичкиликтен онтогон,

Кудай эргип, жаны жыргап, балкыган. 

29

Ишканага бардым чыгып үйүмөн,

Иш кызуусун байкап уста түрүнөн.

Шумдугуң кур, кооз чөйчөктү жасады,

Карап турсам ал атамдын күлүнөн.

30

Массың дешет, чынды кантип танамын?

Арам дегин, моюнума аламын.

Мен деген – мен, айтсаңар да нелерди

Турмушта мен Хайём бойдон каламын.

31

Турмуш кыйнайт, байлап буту-колумду,

Алды жактан ажал тооруйт жолуңду.

Тагдыр бийлеп, биз экөөбүз алсызбыз,

Башты ага ийгенибиз орундуу.

32

Гүлдөр жайнап, боёп жатат көзүңдү,

Баары – жалган, уксаң менин сөзүмдү!

Келип-кетип адам тынбайт. Гүлдү үз,

Ажал гүлдөй үзө электе өзүңдү.
33

Мен ажалды коркпой тосом, сөзүм ак,

Бул жашоодон жакшы чыгаар тигил жак?

Өмүр мага убактылуу берилген,

Берем кайра, келген кезде берер чак.

34

Дүйнө делет биз жашаган Ак Сарай,

Ким өткөн жок жаза тайып, аксабай?

Күн артынан түн киргендей, адамдын

Милдет, парзы, келген жайын таштамай.

35

Наадандардын көзүн аччы Жараткан!

Кайда кетмей, келдик кайсы тараптан?

Жан асылдар күйүп жатат чыркырап,

Түтүн кайда? Жооп алабыз каяктан?

36

Бул өмүрдү кээси жактайт, - сөз жетпейт,

Кай бирөөнө такыр жакпайт, - сөз жетпейт.

Өлүм – дубал. Артындагы чындыкка

Аттиң, арман! Өлмөйүнчө көз жетпейт.

37

Кыска өмүр – азап, кордук, жан жыргатар бак эмес,

Жамшидтерди алып тынган жердин иши ак эмес.

Чексиз аалам, ай, жылдыздар, көз көргөндүн баардыгы

Учкан закым, алдамчы түш, таттуу кыял, жок элес.

38

Баш калкалар жер табылбайт ырымга,

О дүйнө жок, болгон эмес кылымда.

Өлсөм, кайра өсөрүмө чөп болуп,

Ишенүүгө дитим барбайт чынында.

39

Бейиш буйруп, кудай ишин оңдосо,
Досу дайым пайгамбардай колдосо.

Артык болуп Ак-Чолпондон ырчысы,

Кеппи алар, абийир таза болбосо?

40

Тагдыр топтой тебет, учуп жөнөгүн,

Жашоон-тепки, ала албайсың бөлөгүн.

Оюн шартын буза албайсың жалынып,

Эрежесин билет сенин – өнөгүң.

41

Бал китептин бетин ачсам, кызыктырып келечек,

Данышмандын жини келип каарып кирди жемелеп:

“Асманыңда айың турат, мындан артык бак барбы?

Сен жыргабай ким жыргайт-ов! Дагы сага не керек?!”

42

кыска өмүр кылыгынан коркпо дос,

Азап-тозок түбүлүккө орнобос.

Түйшүктөнбөй, кенен жашап ойноп-күл,

Өткөндү кой, келер күндү жакшы тос.

43

Мында такыр келбес болуп көчөбүз,

Таанылбайт го достор, тааныш көчөбүз.

Тирүүбүздө жыргайлычы, келгиле,

Учур өтсө шамдай “жалп” деп өчөбүз!

44

Ичкин шарап, - өлбөстүктүн дарысын,

Жаштыгыңды аздектеп ал, - далысын
Салбайт ага, өрттөйт кайгы-капаны,

Жандуу суудай жууп-тазалап намысын.

45

Мейли, биздин билимибиз кем болсун,

Жан дүйнөңдү тарытпагын, кең болсун!

Соо турбайлы, мас болбойлу, ичели,

Шаң, күлкүбүз демибизге дем болсун!

46

Жакшы күндө түйшүк тартпай, - баарыңар,

Жууп капаны, жыргай турган маалыңар.

Эч ким билбейт эртең эмне болорун,

Мында көңүл каалагандын баары бар.

47

Түйшүк тартпай кечти тоскун, таңды тос,
Сулууң менен ичип, жыргат жанды – дос.

Кеткендерден кайтып келип кимиси

О дүйнөдөн бизге кабар салды дос?

48

Азап, кайгы, түйшүк – өмүр-жашыбыз,

Акыл, билим, ойдун кенчи – башыбыз.

Аалам эгер шакек болсо, биз анын

Көркүн ачкан баалуу, асыл ташыбыз.

49

Ич шарапты жаштык менен, көзгө сүйкүм, сулуу, наз,

Шекер тилдүү, көптү көргөн карылыкта черди жаз.

Ичкин, бирок төштү кагып кыйкырбагын жар салып,

Анда-санда билгизбей ич, кубанганда болгун мас.

50

Аман-сооңдо сен жыргалга батып ал,

Сулууң менен анын балын татып ал.

Ажал келип, гүл үзгөндөй жаныңды,

Ала электе жаасын мээлеп, атып – ал. 

51
Көз мончоктой шүүдүрүмдүү роза жанды эритет,

Жараткандын керемети – сулуум, айды кемитет.

Жыргап-кууна, шумдук чиркин! Бүгүнкү күн эң сулуу,

Кой, өткөндү ойлобогун, келбей кайгы жедирет. 

52

Ооруп калдым, араң эле жаным бар,

Ичпей койсом өлүп калар жайым бар.

Шарап гана бул оорумдун дабасы,

Жардам бербейт андан бөлөк дарылар.

53

Ташкындаган кайгы сели бир келсе,

Он миң үйдү каптап кетет жинденсе.

Кирпиктерим – калың жаандуу булуттар,

Топон суудан качасыңар ирмелсе.

54

Тыюу салып, каршы мага Жараткан,

Деги оюм айрылбайбы канаттан?

Кудай иши туура болсо – меники

Калп экен да ак жүрөктү канаткан? 

55

Эстүүлөр да, жүрөгүндө бар жалын,

Ача алган жок бул дүйнөнүн ажарын.

Үч-төрт жомок айтып бизге уктаарда,

Өздөрү да унуткан жок а жагын.

56

Кудай, сага марттык жетпей кичине,

Далайына өлүм суусун ичире

Ай-чырайлуу келбетине карабай,

Зыкымданып, каттың көрдүн ичине.

57

Келер күндү башкарууга чамаң жок,

Сенин азыр ойлогонуң – анан жок.

Бүгүн жаша эгер макоо болбосоң,

Бул дүйнөдө өлбөй турган адам жок. 

58

Тамчылардан мухит толду десек – эп,

Чаңдан, кумдан жер топтолуп калган деп.

Сенин келип кетишиңдин мааниси –

Чымын үйгө кирип-чыкты деген кеп.

59

Мен – бактысыз жакпасам да өзүмө,

Жалдырабайм, карап кудай көзүнө.

Мечит эмес, баш жазууга жөнөймүн,

Марыш үчүн сулуулардын сөзүнө.

60

Кайгырбагын жок нерсеге ар дайым,

Жашаганга жарык болсун маңдайың.

Бизге дагы, кеткендердин артынан,

Жөнөп кетүү жагдай, шарты дапдайын.

61

Жаханнамдын сыры маалым адамга,

Бирдей болот жакшы менен жаман да.

Эгер экөө жоголушса дайынсыз,

Ыйлагын, же шарап ичип, жалаңда!

62

Эркибизге койбогон соң бизди жөн,

Мында келдик, буйрук болуп өйдөтөн.

Күлдү эртең жел сапырса, - бакыттын,

Жок дегенде тап учкунун чөйчөктөн.

63

Чаңкап жатам, аны кантип танамын,

Ичип, ага мурутумду маламын.

Ажырашып билим жана дин менен,

Жүзүм кызын аялдыкка аламын. 

64

Өткөнүнө – таңмын – өмүр кербени,

Бактылуу дейм, көрүп кызуу пендени.

Болочокко баш катырбай кесекүл,

Шарап берип, эркелетчи сен мени. 

65

Күндөн ысык сага болгон кумарым,

Жалыны бар шире кармап турамын.

“Акталасың, сура дешет кечирим”,

Жалынбасам кимге тиет убалым?

66

Пардасын түн чечет күнгө багынып,

“Ич!” – деген сөз ал – сүйүүдөн чакырык.

Кең ааламдын туш тарабын бүт ээлеп,

“Мас болгончо ич!” – дейт, жерде жаңырып.

67

Параланбас сот сөрөйүм кеп жебес,
Соо жүргөнүң мастыгыма тең эмес.

Канды суудай агызасың ит, арам,

Сен – мыкаачы, шарап төккөн мен эмес!

68

Не күнөөм бар мен алданып өткөндөй?

О өмүрүм, саркындыга чөккөндөй?
Амалыңды койгун саки, төгөм мен,
Өмүрүмдү, саркындыны төккөндөй.

69

Сүйүп калып, ага өтө тартылам,

Жүрөт капыр ал бирөөнүн артынан.

Экөөбүздү ким дарылайт кесекүл,

Эмчи өзү айыкпаса дартынан.

70

Шарап артык шах – Кавустун багынан,

Баатыр даңкы, Кей-Кубадтын тагынан.

Таң атаарда кыңкыстаган, онтогон,

Сүйгөндөрдүн үнү сүйкүм баарынан.

71

Алтымыштан ашам деген бекер кеп,

Кызуу болуп таң атыргын ичип-жеп.

Чөйчөк менен карапага тирүүңдө,

Ант бергиниң: “Сүйөм жана танбайм!” – деп.

72

Тагдыр катаал. Кантип тынчыйт санаабыз?

Бүгүн ичип, жыргап-куунап алабыз.

Биз билбейбиз эртең эмне болорун,

Балким ичер сууга жетпей калабыз.

73

Сандалгандык батты менин жаныма,

Казынам бош, акча түшпөйт аныма.

Оорчулукка наалыбаймын, сүйүнөм,

Сулуулуктун, шарабымдын барына.

74

Өмүрүңдөн жашап баарын ала алдың,

Акыретти эске салчы каралдым!

Далай жанды согуп, тынды атак-даңк,

Не болушту? Дайны барбы алардын?

75

Акылы бар убакытты баалаган,

Туура жолдон бөлөгүнө даабаган.

Ак иш менен жагам деген кудайга,

Же, эс алып жай ичкенди каалаган.

76

Таза келип, батып калдык күнөөгө,

Шайыр-шаңдуу көңүл куурап, жүдөөдө.

Жан байкушту чыркыратып, күйгүзүп,

Кетип калдык жетпей эч бир мүдөөгө.

77

Сүйүүнү сен ай-ааламдын – күнү!-де,

Бейиштеги куштун аны – үнү! –де.

Булбул сайрап, онтогону сүйүү эмес,

Үнсүз сүйүп, өлгөндүгүн – сүйүү! – де.

78

Шарап жокто ооруп калып, эптеп сүйрөйм жанымды,

Ууккан өңдүү шалдыраймын ичкенимде дарымды.

Көр турмушум мага – уудай, шарап анын – дарысы,

Уудан өлүп каламын деп коркпойм, ичсем анымды.

79

Сүйгөн жүрөк азап чеккен, жашыган,

Күйүп-жанып, сүттөй кайнап ташыган.

Мүйүз дагы тарак болуп кесилди,
Сүйгөнүнүн сылаш үчүн башынан.

80

Бейиштенби, тозоктонбу, каяктан,

Келгенимди билбеймин мен – Жараткан!

Чертмегим да, шарап жана аздегим,

Насыяга алган бейиш бул жактан.

81

Мен өзүмө: - Ичпейм дедим, көнөмүн,

Жүзүм канын эзбей күндү көрөмүн!

Эс-акылым: - Чын элеби? – дегенде

Айттым: -Ичем! – Кокуй, ансыз өлөмүн!

82

Ичиргиле моокумумду кандырып,

Турсун жүзүм каухардай албырып.

Өлсөм – суу эмес, шарап менен жуугула,

Табыт үчүн жүзүм шагын алдырып.

83

Өлмөйүнчө, - деп өзүмчө ойлоймун,-

Сулуулукка суктанып да тойбоймун.

Ичип жүргөм, ичип жатам азыр да,

Кийин деле ичкенимди койбоймун. 

84

Гүл ачылып, сылап өттү таңкы жел,

Булбул сайрап, шаңга толду теребел.

Гүл шыбырайт: - Өмүрүм аз, солуймун,

Ага чейин суктанып ал, жытта, кел!

85

Болбос ишке бүркөө Хайём кабагың,

Кой, аныңды туура көрбөйт заманың.

Ырды коштоп, андан көрө шарап ич,

Ташка тийип сына электе табагың.

86

Менсиз ичип, чогуу болор кез келип,

Калган чакта, кудай акыл-эс берип,

Шарап тегиз чөйчөктөргө толгондо,

Кеткен мени койгулачы эскерип.

87

Урандыдан сага сырды бүт ачам,

Ошол – жыргал. Кур дубадан мен качам.
Бар нерсенин баш-аягы өзүңсүң,

Сенсиз бири болмок эмес эч качан.

88

Карапамды талкаладың Жараткан,

Жолду жаптың бейиш жакка бараткан.

Шарабымды төгүп салдың, кантейин,

Өзүң ашык ичтиң беле шараптан?

89

Там беремин карапачы кишиге,

Болмуштагы супарага – ишине
Ал өзүнүн кооз чөйчөгүн көмкөрүп,

Бүт армандын баарын катты ичине.

90

Сен – асылсың. Коркпойм, күнөө кеп эмес,

Нанды айтпайм, сен – жоомартсың ченебес.

Тирилтип да, актаар болсоң өзүмдү,

Арамдыкты жаным сезбес, кенебес.

91

Өз маалында өчпөй койбойт жаныбыз,

Гүл да солуйт. Эгер биздин чаңыбыз

Буу сыяктуу чогулганда булутта,

Жаан ордуна нөшөрлөмөк каныбыз. 

92
Бийлеп кирмек тоо шарапты ичкенде,

Эч коркпостон тунук заттан ич, пенде!

Ага ынак болгонума өкүнбөйм,

Ал дем берип, жол көрсөтөт ичкенге.

93

О жаркыным, ич шараптан чөйчөгүңө толтуруп,

Жаштык барда суу жээгинде, көк шиберде олтуруп.

Карапачы – тагдыр далай сулуулардан суйкайган,
Солуганда, күлдөрүнөн коёт идиш болтуруп.

94

Карапамды талкаладым ташка чаап,

Кече шарап кеткен экен башка чаап.

Идиш мага: -“Шордуу – деди, - ушинтип,

Ташка сени бирөө кетер шашпа, чаап”.

95

Көрдө чирип, энчибизди алгандай

Жок болобуз, күл болобуз, арман ай!

Өмүр кандай ичимдикти берди экен,

Ичкен сулап, турбас болуп калгандай?

96

Эки анжы сөз маанисин бил терең,

Араб, түрктө талаш жүрөт илгертен.

Ичкен – күнөө, асыл аты – Майсара,

Май сара бул – кудай сөзү – ич! деген.

97

Эркиң барда шаң, күлкүгө тойбогун,

Сулууң менен өмүр бою тойлогун.

Түбөлүккө турбайт мында сулуулук,

Эртеңкибиз сырдуу, муну ойлогун!

98

Эрте таңда о сүйүктүүм шарап бер,

Кошо ичип, чангты черткин жазып чер.

Өмүр кыска, ошондуктан ичип ал,

Алса, кайра коё бербейт кара жер!

99

Шарап – лаалсың, сен – булаксың кумара,

Чөйчөк – дене, шарап – жаны, мунара.

Кооз чөйчөктө шарап кайнап, жалтылдайт,

Жүзүмдүн ал кан, ширеси. – Сураба!

100

Актан өйдө көрүшкөндөр караны,
Жан, денени бөлөк карап, араны
Тең бөлүшөт. Мен кулакты жапырып,

Уккум келбейт болбогон сөз, жалааны.

101

Узак жаша жаным жыргал балын жеп,

Көңүл бурдуң айтаар өңдүү нагыз кеп.

Жалт бир карап кетип калдың, айткансып:

“Жакшылыкты жасап, сууга агыз!” – деп”

102

Ичем, бирок курулайга бүгүлбөйм,
Ниетим ак, жакшылыктан түңүлбөйм.

Маңызы да, чөйчөк күчү эмнеде?

Сага окшоп мен өзүмө жүгүнбөйм.

103

Адамзаттын шарап – досу жанындай,

Чарчаганда ал бир бейиш багындай.

Жандүйнөңдө ташкындаса топон суу,

Сактап калат Нухтун ыйык салындай.

104

Арман күчөп шарап куйган аякта,

Жаны минтип безеленет камакта: -

“Карапачы, алуучу да, көпөс да

Болгон эмес, болсо алар каякта?”

105

Ар Сарайы, султандардын тагы да,

Селделер да кереги жок. Дагы да

Чоорду дегдейм. Теспе мага жагымсыз,

Шарап үчүн мен кайылмын баарына.

106

Кампага мен кирдим ичпей туралбай,

Анда оонап чал жатыптыр тура албай.

“Карып калдың, алкымыңды тый!” – десем,

“Кудай өзү кечирет!” – дейт уялбай.

107

Каралаба ак келинин жүзүмдүн,

Арамзаны жемелегин күнү-түн.

Бир тамчысын төгө көрбө шараптын,

Наадан канын агыз, үзүп үмүтүн.

108

Тагдыр бизге сырын айтпайт оболу,

Өмүр жолу чектелүү да, торолуу.

Баарыбызды Жылас күтөт... Шарап жут,

Айта берсе бүтпөйт турмуш жомогу.

109

О шарабым! – Сүйүү, куран ордун бас,

Шарапкана! – Менмин сени таштабас.

Ушунчалык көп ичкенден сурашат:-

“Шарап куйган челек кайдан өлө мас?”

110

Уяласың бүгүн жакшы атыңдан,

Тагдыр кордоп, тырмактарын матырган.

Ичкен артык, болгончакты такыба,

Жок нерсеге баш оорутуп, катырган.

111

Ичпе! – дешет... Анда кудай урбайбы,

Баш көтөртпөй, басып жалаң муң-кайгы.

Шарап кайнап, сулуу турат жоодурап,

Ичиш үчүн шылтоо өзү турбайбы!
112

Ичсең болот  бак төрүнө жол ачып,

Күжүрмөнгө ар бир иште жол ачык.

Акыл барбы? Болду, жетет, калганы

Майда экени тийген күндөй ап ачык.

113

Эки дүйнө маанисине түшүнүп,

Сыр чечилип, тереңдеди түшүнүк.

Бирок, кечем баардыгынан, билимден,

Соо бир күндү калсам эске түшүрүп.

114

Адам деген Теңиримдин эркеси,

Окшош болуп жаралган бир пендеси.

Бирок Кудай жоктон аны бар кылып,

Айнып, кайра жок кылганы эмнеси?

115

Сага түндө ойлор келсе ар кандай,

Шарап бер, де, тагдырыңа жалбарбай.

Макоо десе! – Сенчи – алтын эмессиң,

Көмүп туруп кайра казып алгандай.

116

Жоодой каптап, кайгы мага асылды,

Мас болгончо ичсем жарпым жазылды.

Сенин назик, сүйкүм жаштык курагың,

Алып келди жанга жылуу жазымды.

117

Жазмыш-шору өмүрүмдүн жок болгон,

Туздуу көлдөр – көз жаштардан топтолгон.

Бейиш – сүйгөн жүрөктөрдүн тынчтыгы,

Тозок – анын оту, күйүп чок болгон.

118

Сен жыргагын, мен тартайын убайым,

Бейишке бар, мен тозокто куурайын.

Күнөө неде? Баарыбыздын тагдырды,

Дал ушундай жазып койгон кудайым.

119

Алыс жакка жылып жатат кербендер,

Жол азабын барбы айтып бергендер? 

Эчтемени калтырбагын бул жакта,

Сапарынан болбойт кайтып келгендер.

120

Жаның барда, барда тунук акыл-эс,

Иш аткарып жаша, өмүр өтөт тез.

Күүлүү кезде Рүстөмдөн да коркпойсуң,

Жоомарт делген Хатам-Тай да кеп эмес.

121

Көк шиберде сулуум менен олтуруп,

Шарап жутуп, идишимди толтуруп.

Бөлөк бейиш бар деп айтсам оңбоюн,

Мында баардык ырахатым мол туруп.

122

Сен – күнөөкөр, боорукер деп, - Аллага

Ишенбесең наадандыкка алдана.

Сууруп алган кезде гана жаныңды,

Бар күнөөңдү бүт кечирет ал даана. 

123

Көп нерседен качсаң качпа шараптан,

Кызуу болсун периң чөйчөк тараткан.

Ааламдагы бузукулук, кызуулук –

Мындагы көрк, артыгыраак Жаннаттан.

124

Өсүп чыгып чопосунан чүрөктүн,

Гүлүм, жанды суктандырып, гүлдөттүң!

Биз тебелеп жаткан назик жалбырак,

Өзү чыгар сүйүп-жанган жүрөктүн.

125

Соомдо пасмын, кулагансып тагыман,

Ичип алсам, жин тийгенсип чамынам.

Соо кез менен кызуулуктун ортосу,

Акыйкат бейм! Мен ошого багынам. 

126
Эрдим тийди карапанын кырына,

Жан киргизген таңмын шарап шыгына.

“Бирге болчу, мен да сендей элем деп”

Идиш айтты орток кылып сырына.

127

Жээкте жигит кызуу жаны жаз болуп,

Жыргап, кызын чачтан сылап, наз болуп.

Ичип жатат тагдырынан коркпостон,

Ырахатка терең батып, мас болуп.
128

Тоодой азап соёт сени мингенде,

Бул төрөлөр менен өлөт бир пенде. 

Келмек эмес мында бала көз жарып,

Жалган дүйнө азаптуусун билгенде.

129

Бактылуу бейм, эркин жашап, жыргаган,
Ыйдан четтеп, азаптардан сынбаган.

Буюрганга ыраазы болуп, ак жүрүп,

Сууну эмес, шарап жутуп ырдаган.

130

Алсыз, коркуп жашайм акыл тардыктан,
Ысымымдан мусулман деп атыккан.

Күнөөлөрдөн уяламын. Капырдын

Бел боосун мен курчанамын андыктан.

131

Ант ургурду оолактатып кашыман,

Бөлөгүн мен сүйгүм келет башынан.

Антейин дейм, көрө албаймын бөлөктү,

Көздөн аккан туздуу, ысык жашыман.

132

Тагдыр катаал, жетпейт ага алыбыз,

Убагында таштайт бизди жаныбыз.

Чөпкө олтур, такыр шашпа, астынан,

Кийин тынып, жай алабыз баарыбыз. 

133
Кипариске көп тил берди Жараткан,
Бирок, ушак чыкпады ал тараптан.

Жалгыз тилге ээ болбогон капырлар,

Үлгү алса боло ушул дарактан.

134

Кооз чөйчөктү чебер колдор жаратпас
Сындырсын деп, ичип алган наадан мас.

А бирок да, жатат кудай талкалап,

Далай жүрөк, алтын башты. Ал ырас.

135

Эч нерсени өлгөн сезбейт көмүлүп,

Күн, түнүң да ага бирдей көрүнүп.

Бизден кийин ай асманда жаркырар,

Далай жолу нуру жерге төгүлүп.

136

Акыл жетпейт – кайдан азап, жамандык?
Ук, айтайын чын сырымды адамдык? –

Биз убайым ылайынан жуурулуп,

Келип, кайра кетиш үчүн жаралдык. 

137

Таң атты дос, бош идишти каратпа,

Ошолорду толтур тунук шарапка.

Бул кыш сойду Жамшидтердин миңдейин,

Жаз келсин деп бүгүн биздин тарапка.

138

Билбегенге көздү ачыш татаал, оор,

Бул багытта жүргөндөрдүн иши зор.

Бирок, көрүп билген дүйнө жөнүндө
Бизден артык билишеби ошолор? 

139

Бейиш, тозок далайларды азгырган,

Ал экөөнө ким болбосун асылган.

Бал китептин бетин ачсаң – илгертен,

Болор нерсе болорундай жазылган. 

140

Чөйчөктөгү жут шараптан, даамын тат,

Жан дүйнөңдү өзгөртөт ал жалындап.

Сунчу мага! Бизге маалым болочок,

Шашыл, өмүр өтүп жатат арымдап.

141

Келип кеттик. Кимди тагдыр аяды?

Түшүнүксүз, жоопсуз болду баяны.

Сырын айтпайт же пайгамбар, же тагдыр,

Башы кайда, кайда жолдун аягы? 

142

Жазгы жаанда көңүлүңдү чөгөрүп,

Не кыласың? – Ичкин шаңга бөлөнүп.

Көзүбүздүн жоосун алган ушул чөп,

Чопобуздан өсөт эртең көгөрүп.

143

Жансын сүйүү, шарабыңдан келе тез,

Жаным шылдың, уятыңды кенебес.

Болор нерсе келбей койбойт акыры

Буюргандан ашык эмес, кем эмес.

144
Дүйнө сырын ачсаң дагы, - кабактан

Кусаң айкын. Көздөрүңдөн тамат кан.
Болуп жаткан турмуш, тагдыр колунда,

Акылдуу бол, бар нерсеге канааттан.

145

Сырын катып, асман көбөт кутуруп,

Азабынан калбайт эч ким кутулуп.

Иччи! Эч ким түбөлүктүү жашабайт,

Кеткен келбейт ажалына тутулуп.

146

Анан болор бейиш жанды жаралар,

Азыр куйсаң ал канымды аралар.

Насыяга ишенбеймин. Куру даңк,

Көңдөй доолбас үнү менен барабар. 

147

Көңүлдүү бол, кыдыр өмүр талаасын,

Тагдырыңды кайдан биле аласың?

Балким эртең таш устанын колунда

Чопо болуп, кышы болуп каласың.

148

Өлбөстүккө баш катырбоо жүйөөлүү,

Андан көрө ичип, кызды сүйөлү!

Дүйнө – жалган, туруктуубу – иш канча

Кайтпас болсок? – муну эске түйөлү!

149

Тагдыр, жанды куйкалаган отсуңбу?

Же, жүрөктү тешип өткөн оксуңбу?

Арам - жыргап, асыл – кордук көрүүдө,

Жин тийдиби, жакшылыкка жоксуңбу? 

150

Кумарланып, туткунумун капанын,

Жашап өтүп көп нерсеге капамын.

Күнөөлөрдү кечсе кудай, - өзүмдү,

Мен алдында туруп кайда катамын?

151

Күч ала элек шарап алдык биз нечен,

Бир ал үчүн кол ар дайым берешен.

“Барчуу жайың бейишпи же тозокпу?”

Деп сурадың. Жанды койчу, куй, - ичем!

152

Чындык жокто жанды эзип, кайнаткан,

Аза күтүп, сен таясың кайраттан.

Турмушуңду таш боор тагдыр сен үчүн,

Заман кылбайт каалагандай жайнаткан.

153

Сенсиз тарткан азап эсте жан айым,

Издеп, тынбай, таап алганга жарайын.

Жапа чеккен шордууларга кайтып бар,

Көп ичинен сени тандап алайын.

154

Сырың жашыр, аны уккан ким дейсиң?

Сен ошонун арам оюн билбейсиң.

Кимге, кандай мамилени жасасаң,

Ошонуңдан агарып, же кирдейсиң.

155

Сулуулукка мен баш ийем, - ыйык ал,

Босогосун өпкүм келет анын – бал.

Көрүп кылык-жоруктарын таарынба,

Не кылбасын, - ырыскым деп кабыл ал!

156

О сүйгөндөр, мастар – тынчып санаабыз,

Пенделикте оозго шарап алабыз.

Болмуштун да тузагынан бошонуп,

Жараткандын астына биз барабыз.

157

Аттиң! – Өмүр бекер өтүп жок болду,

Күйүп бүтүп, - кайран – кызыл чок болду.

Өкүнгөнүм: - жаным бөөдө кысынып,

Айтканыңдай болбой четтеп, шоктонду.

158

Баш ийем деп ант бербедим эгерим,

Күнөөм жок деп бөөдө калпты жебедим.

Бирок, сенин кең пейлиңе ишенип,

Турмушумда бирди эки дебедим.

159

Бейиште да белен дешет, шарап мол,

Куй, ичели мында аны анда бол!

Жер үстүндө сүйүш күнөө эместир,

Көктөн ага ачык болсо кенен жол.

160

Шарап, наным колдо болуп, көңүл ток,

Сулуум менен урандыда оюн-зоок
Курганымда, ал олтуруш чиркин ай!

Султан берген тойго даана окшомок.

161

Мурдагылар топурагы алынып,

Биз өткөндө, андан коргон салынып.

Артыбыздан келгендерге күлүбүз,
Коргон болуп калат экен жаңырып.

162

“Намаз оку – дешет, мына тамаша, -

Тирилесиң кылган ишке жараша!”

Ошондуктан кыз, шараптан кол үзбөйм,

Акыретте болуш үчүн жанаша.

163

Желмогуз жер, жеткен ач көз. Алк демек,

Тоёсуңбу? – Анча-мынча барк керек!

Соргок, сенин курсагыңды жарганда,

Асылдардын канчалары “жарк” – демек.

164

Болбойт Хайём тозок бар деп кейишиң,

Мас болгондор өрттөнөт дей беришиң.

Тогозуна түшсө сүйгөн, ичкендер,

Анда эмне, бош калабы бейишиң?

165

Сынып калган бул идишти өтө кооз,

Бир кезекте жасагандыр уста, дос.

Сен аларды сыныктар деп, тепсебе,

Кимдир бирөө уйкуда экен ойгонбос.

166

Акылдуу – бул бука сааган кеңкелес,

Жолу катуу, чыгашалуу, бак бербес.
Иштермандан бекерпоздун баркы чоң,

Пияз баалуу, акыл азыр кеп эмес.

167

Оттон коркпо, жасаган соң күнөөнү,

Ага барбайм дебеген да жүйөөлүү.

Күнөөсүздүн кереги не кудайга?

Ага кечиш керек сенин күнөөңү.

168
Тур аздегим, эчак эле таң аткан,

Идиштерге куйгун тунук шараптан.

Бизге мында аз убакыт берилген,

Өтсө келбейт, келе койсун каяктан?

169

Сууруп ажал, калган кезде жан чыгып,

Кайран дене чопо болуп жанчылып.

Андан чөйчөк жасап, шарап куйсаңар,

Өлгөн турат, турган жерден чаң чыгып.

170

Шарап менен жуу денемди талашпай,

Акыреттен кудай тапсын адашпай.

Жерди жыттап, иччүү жайдан табасың,

Издегенге бөлөк жайлар жарашпай.

171

“Ичсең – дешет, - жолду кырсык тосот го!

Акыреттен түз жөнөйсүң тозокко”.

Чөйчөк үчүн кечем эки дүйнөдөн,

Өлсөм дагы, көр ичине жатпайм соо.

172

Турмуш – сахна, биз – куурчакпыз баарыбыз,

Тагдыр ойноп, оюн бүтсө аныбыз. 

Сандыгына салып бизди бекитет,

Эс алсын деп жай албаган жаныбыз.

173

Урандыдан көрүп калдым бир кушту,

Өкүмдардын сөөгүн карай ал учту. 

Айтчы, - деди, - бул сен белең Кей-Кавус?

Кылыч, тагың, күчүң кайда укмуштуу?

174

Ичип, кызып, махабаттан соолукка,

Мансабыңа чиренем деп оолукпа!

Мурутуңдун, сакалыңдын кудайга

Кереги жок. Ага башты оорутпа.

175
Асман кордоп сыздайт жүрөк, бөйрөгүм.
Бүт тытылды менин бакыт – көйнөгүм.

Сууну дагы жөн ичирбюей, чыныга,

Кум толтурдуң тизгини жок көйрөңүм.

176

Жетиштүүнү көрүп суутпа көңүлдү,

Таң атат да, кайра батат, төгүнбү?

Пайдаланып алыш үчүн, карызга,

Сен алгансың көз ирмемдей өмүрдү.

177

Бирде куран, бирде чөйчөк кармайбыз,

Өкүнөбүз, күнөөбүздү танбайбыз.

Жарым-жарты мусулманбыз, капырбыз,

Бир дин туткан адам боло албайбыз.

178

Бизге чейин өттү айдын нечени,

Кайтпас болду акылманы, чечени.

Таманыбыз басып жаткан топурак,

Сулуу кыздын карегидир кечээги?

179

Бул дарыдан кетсе болот айланып,

Куйчу кана, ичейин мен жайланып.

Кала электе усталардын колунда,

Кайран денем карапага айланып.

180

Чангты шаттыкты биз эңсейбиз,

Таңда ичип, жакшы аттан четтейбиз.

Жайнамазды насыяга калтырып,

Күлүп, - намыс, шылдыңды биз тепсейбиз.

181

Капаланба жашабайм деп түбөлүк,

Соккон жүрөк тирүүлүккө күбөлүк.

Өткөн ишке, болочокко кайгырба,

Өткөн кетти, алды жагың бүдөмүк.

182

Шаңдуу болгун, көтөрөбүз майрамды,

Орозодон артык көрүп сайранды.

Кемиген ай өтө арык илмийип,

Толгон кезде көрүп алгын кайранды.

183

Мен сүйүмдө коркпойм жеме, ушактан,

Наадандардын сөзүн укпайм ушаткан.

Эркек үчүн дары – сүйүү шарабы,

Ал басынып, уят болбойт кучактан.

184

Жалган дүйнө – үйдүн толо кылыгы,-

Ыплас, арам, ушак, жалаа – былыгы.

Үйдү өрттөп, бузуп салса наадандар,

Мен Аллага ыраазы болом чыныгы.

185

Бир болгондон достор жыргап биздин жан,

Кайгы-муңду кубаласын шаттык, шаң.

Таң атканча ичип, жыргап алалы,

Биз жок кезде жерге атат бөлөк таң.

186

Эл ичинде такай жүрсөң сый качат,

Жалгыздыгың шектенүүгө жол ачат.

Жүргөндүгүң эл көзүнөн далдоодо,

Ушак-айың сөздөн сактап, нур чачат.

187

Өмүр берип, өлүмгө аны каматтың,

Баарыбызга шорун кудай жалаттың.

Жакшы болсок, талкалайсың эмнеге?

Жаман болсок неге анда жараттың?

188

Ырыскыны кудай чачса бак берип,

Көбөйүп, же, кала койбос ал кемип.

Колдо барды орду менен жумшай бил,

Сугуң артпай, карыз болбой, ак делип.

189

Теңдеп берип жакшы менен жаманды,

А түгүл ай, басар ар бир кадамды

Бүт эсептеп, өз эркине койбостон,

Кудай-Таала жаратыптыр адамды.

190

Катаал тагдыр мезгил атын камчылайт,

Кордугуна айласы жок жан чыдайт.

Эркелешип чөйчөк менен карапа,

Өбүшкөндө, кан ортодо тамчылайт.

191

Эркиндик бер, жүрөгүңө көңүл бур,

Эңсөө багын өркүндөтүп, сайран кур.

Бат жыргалга айлуу-түнү көк чөптө,

Кечте жатып, таң атканда эрте тур.

192

Шум, нааданга дүйнө таандык. Билинди.

Укпа, көрбө, сүйлөбөгүн, билдиңби?

Сокур, дүлөй, дудук болсоң – утканың,

Сактап калып көз, кулакты, тилиңди.

193

Ичкен дурус, сулууларга жүгүрүп,

Беш маал намаз окуганча жүгүнүп.

Тозогуна барса ичкен, сүйгөндөр,

Бейишинен койсоң болот түңүлүп.

194

Күчкө толуп турган кезиң. – Шарап ич,

Чүрөк менен толкуп сезим, - шарап ич.

Бул жалгандын тээ мурдагы, азыркы

Сен унутуп кебетесин – шарап ич!

195

Суктандырган ай чырай да өчүп бат,

Атыр, упа, боёк – баары бүт калат.

Маа демектен мүрөк суунун өзү бол,

Акыры бир кучагына жер алат. 

196

Шарап наркы хандык менен барабар,
Жыргалына бейиш деген барабар.

Даамы ачуу. Бирок, ошол ачуу даам,

Таттуу даамдын Пири болуп саналар.

197

Шүүдүрүмдүү гүлдөр жанды жаз кылган,

Сумсайышат фиалкалар азгырган.

Ачыла элек роза мага сүйкүмдүү,

Этек четин саал көтөрүп, мас кылган.

198

Түбү куурап калган терек – карылык,

Улгаябыз, мезгил – кушка багынып.

Өмүрүмдүн эшик, дубал, төбөсү,

Ураганы турат араң, жарылып.

199

Өткөн келбейт, кайгы жүгүн артынба,

Бүтөр ишти эртеңкиге калтырба.

Болочокко алданбагын келе элек,

Аткан таңга толук ишен, тартынба!

200

Бир күнү да соо болбопмун жаңылып,

Ичпей койбойм суракка да алынып.

Түнү бою чөйчөгүмдү өөп чыгам,

Көзгө сүйкүм карапама жалынып.

201

Алыстай көр маска болгон кастыктан,

Четтеп, качкын куйтулануу пастыктан.

О ичпесим, бир нерсени билип кой –

Балиттигиң төмөнүрөөк мастыктан.

202

Жыргайм десең шарап ичкин, жандын анык мүрөгүн,

Сүрү жаман, түшүрөт ал душманыңдын жүрөгүн.

Соо кезиңде болор болбос ойлор каптап жүдөтөт...

Бул дүйнөдө өлбөс жан жок, изи калбайт бирөөнүн.

   


203

Кудайымсыз сынбайт башы куурайдын,

Акыл жеткис табышмагы бу жайдын.

Аз нерсеге тобо кылып, бир бурчка,

Тынч олтуруп, көр оюнун кудайдын.

204

Дербиш болдук, өмүр күйүп күл болду,

Топо менен даарат алган күн болду.

Иччүү жайды тинтеличи, а балким,

Өткөн күндү таап, болорбуз биз жолдуу?

205

Дептериме жазган элем төтөлөп,

Жүргөн сырды көңүлүмдө бөпөлөп, -

Жазып, каттым, жанды сактап, анткени,

Эл ичинде наадан, арам өтө көп.

206

Катпай ачам сага сырдын тереңин,

Төкпөй-чачпай баарын айтып беремин.

Сен! – деп өлүп, ак сүйүүңө жуурулам,

Жана сен деп көрдөн чыга келемин.

207

Дегеле сен ач көздүккө бербе жол,

Эркин жаша тагдырыңа каршы бол.

Кыска өмүр өтүп кетет заматта,

Шарап менен махабатка, ырга тол!

208

Сен дүйнөнүн боло албайсың тиреги,

Ишенбегин, жаман анын тилеги.

Көбү келип, кетти. – Энчиң алып кал,

Тийе электе соккон ажал илеби.

209

Каалагандай жүрбөс иштин жагдайын,

Сындасак да жарык болбойт маңдайың.

Кеч келсек да, эрте кетип жатканды,

Биз кайгырып, ойлонобуз ар дайым.

210

Чачтан сылап жазгы желдин илеби,

Көз кубантат чөптүн жашыл килеми.

Таң аткандан булбул сайрай баштады,

Маалы келди, иччүү жайга кирели!

211

Пенделикте жаңылыштык бар экен,

Ак жүргөндүн жолу тайгак, тар экен.

Жамандыкка жамандыкты жасайсың,

Экөөбүздүн айырмабыз бар бекен? 

212

Өмүр бою – кудай – түйшүк артынам,

Жадап кеттим, айтам, неге тартынам?

Жоктон барды чыгаргандай, мени да,

Арылтсаңчы жетишпестик дартыман!

213

Жаратканың боюнча мен жүрөмүн,

Ыр-күүлөрдү, шарапты да сүйөмүн.

Өзүң кудай, ойлогондой төрөлсөм,

Кайсы күнөөм үчүн отко күйөмүн?

214

Жатпа капа кампасына камалып,

Кошул бизге, ичип-жыргап алалык.

Тагдыр эгер бир мүнөздүү болгондо,

Сен да мында келбес элең жаралып.

215

Кандай азап баштан азап кечирген!

Ажал аттап кеткен эмес эч кимден.

Берчи шарап! – Мунун баары эбакта

Боло электе, алдын ала чечилген.

216

О Жараткан! Боорукерсиң, же айтканым жалганбы?

Кай күнөөмө бейиштен кууп, кетиресиң аргамды?

Кулдук урган пенделерде кечиргендей айып жок,

Козголоңчу мени кечир, ач кыйкырык салганды.
217

Чындык жокко жан кашайып, муңайым,

Тагдыр соёт! – деп жегениң – убайым.

Андай болсо, курт-кумурска талайбы,

Бөрү жейби, баары бир го, - кудайым?!

218

Карыганда өкүнүчкө чалындым,

Мага сооп жок, кечирим жок, жаңылдым.

Кудай сөзүн четке кагып мен айбан,

Тыйган сайын бузуш үчүн чамындым.

219

Жандын бекем болушун сен кааласаң,

Муңсуз эки күндүн шаңын бааласаң.

Кур каласың бар жыргалдан, - маңызын,

Бир тамчысын калтырбастан саабасаң.

220

Уу-көйгөйдү шарап соёт бучкагына теңебей,

Бактылуудан, аны ичкен, коркпой, ууну кенебей.

Ар бир күнү, - көзүң өтүп, чөп чыкканча күлүңдөн,

Жаш перилер чөйрөсүндө шарап ичкин ченебей.

221

Чечкиндүү бол! Куру ырым-жырымдардан башты тарт,

Колдо барды бөлүшө бил. Зыкымдык – бул жаман дарт.

Кембагалдын жанын кыйба, кызыкпагын мүлкүнө,

Бейиш сага дал ошондо эшик-төрүн ачат шарт.

222

Бул дүйнөнүн кылыгынан акыл ууну миң ичти,

Көз жаш нымдап ыдыратты кемселдеги тигишти.

Салаңдаган баш чөйчөккө толбойт билим шарабы,

Толтурууга мүмкүн эмес көмкөрүлгөн идишти.

223

Эл алдында шылдың кылдың. Ойлон, кой!

Ичкич, ууру, капыр дедиң ойлонбой.

Мен күнөөмдү бүт алсам да мойнума,

Кимсиң өзүң күнөөлөрдү койгондой.

224

Ак дүйнөдөн келди мында наристедей таза жан.

Коркпой, жайнап маңдайында ага күлүп карасаң.

Коногуңа таңкы насип – шарап куюп чөйчөккө,

“Багың ачсын Алла!” деген батасына жарасаң!

225

Баш калкалар жер табылбайт ырымга,

О дүйнө жок, болгон эмес кылымда.
Өлсөм, кайра өсөрүмө чөп болуп,

Ишенүүгө дитим барбайт чынында.

226

Куру бекер ойлоп дүйнө тардыгын,

Түйшүк тартпай жыргап-куунап алгының.

Тээ башыңда, сен төрөлөр алдыңда,

Акылдашса, бөлөк болмок тагдырың.

227

Ах, эгерде алым келсе, балталап,

Бул тагдырды жок кылмакмын талкалап.

Адилеттүү бөлөк тагдыр курмакмын,

Асылдарды жүрчүү дайым калкалап.

228

Чаң сапырган балага сен бакырба,

Мындай дегин салып аны акылга: -

“Алдагы чаң – Кей-Кубадтын жүрөгү,

Күлүн балам, Парвиз-шахтын сапырба!”

229

Жаным шарап тилейт, эмне кылайын?

Ыр эңсеген кулак үчүн ыр дайын.

Жасалганда чөйчөк менин күлүмдөн,

Ага шарап куюлса экен ылайым!

230

Акыл-эстин кадыр-баркы жок, начар,
Макоо жолдуу, андан өзү жок качаар.

Шарап ичип, калган эсти жайлайын,

Бир ошондо тагдыр мага жол ачаар.

231

“Мен – Жусупмун, - дептир роза мактанып, -

Кул болуп да сатылганмын жан калып.

“Далилдейсиң кантип? десем, ал айтты:

“Мына көйнөк, калган ага кан тамып!”

232

Ичип, сүйүп, мен санаасыз отурам.

Жалбарбаймын, коркпойм кудай сотунан.

Шарап үчүн берип жанды кутулдум,

Аба, суудан, топурактан, отунан.

233

Бар нерсенин баары – жомок, түш сыяктуу – көргөнүң,

Муну ар ким биле бербейт, билгендигиң – өнгөнүң.

Олтургун да, шарабыңдан ичип көңүл ачып ал,

Кийин “кап!” – деп кейибегин, күйүтүңдөн өлбөгүн!

234

Тыңдык, боштук, асылдуулук, арамдык –

Пешенеге бүткөн энчи – адамдык.

Өлмөйүнчө жакшы-жаман болбойбуз,

Биз ошондой болуш үчүн жаралдык.

235

Фаридундун мамлекети алтындай

Болбос чиркин, тунук заттын баркындай.

Хосров тагы, таажысы да боло албас,

Карапанын тыгынынын наркындай.

236

Короз дайым айрылганча өңгөчү,

Кыйкырат дейт: - “Тирүү туруп өлбөчү!

О адамым, түнүң өттү уйкуда,

Уйку-өлүм. Аны азыр көрбөчү!”

237

Үчөө тең айбандыгын сезбес эшек,

Өздөрүн мыктыбыз деп эсептешет.

Аларга эшек болуп көрүнбөсөн,

Айбандар, сени даана капыр! – дешет.

238

О карапам! – Тирүүлүктүн тоюнда

Сен да жыргап, баткандырсың оюнга?

Эки сабың – колдор болуп жүрбөсүн,

Бек кучактап, чырмалышкан моюнга?

239

Жаным тартуу сендей назик гүл үчүн,

Кол сунамын сага шарап-күмүшүм!

Алгым келет денем чопо болгуча,

Тирүүлүктө кубанычтын үлүшүн.

240

Тагдырыңа шүгүр! – дегин мас болуп,

Кызды жандап жүрсөң жаның – жаз болуп.

Жылас келсе барың жокко айланат,

Тирүүлөргө – ажал, - соргон саз болуп.

241

Өткөн күнгө ич оорутпай көңүл ач,

Жан чиркинди муң, кайгыдан ала кач.

Тапканыңды көзүң барда ичип-же,

О дүйнөгө жол тартасың жылаңач.

242

Өз энчиңди алып калып, дагы да,

Шарап ичип, олтур шаңдын тагына.

Жаратканга - барың, жогуң – баары бир,

Ээ бол мында буйруп койгон багыңа.

243

Тур! – деди Пир, - уктабагын, кандайсың!

Бакытыңды уктап кантип жандайсың?

Уйку деген өлүм менен барабар,

Кийин уктап, эч ойгоно албайсың!

244

Кайгырбагын ишке эбак чечилген,

Тагдыр кандай болот баштан кечирген?

Өзүм билбейм тарткан демим чыгарын,

Болгун анда, куйгун мага энчимден!

245

Март бол кудай, бергениңди алайын,

Нан, майыңа колду кенен салайын.

Жана ичип, акыл-эстен танайын,

Түйшүктөрдү анан сезбей калайын.

246

Көк шиберге жайнап чыкты жаңыдан,

Жоогазындар ак сөөктөрдүн канынан.

Фиалкалар чүрөктөрдүн күлүнөн,

Жанды суурган ууртундагы калынан.

247

Чөйчөгүм да, ичиндеги шарабым,

Келер күндөн айтып турсун кабарын.

Ачуу! – дешет кээде тергеп шарапты,

Демек, ичсем айкын чынды табарым!

248

Бошобогун, саз – кайгыга батпагын,

Жыргалчылык китебин бүт жаттагын.

Шарап ичип, каалагандай өмүр сүр,

Ажал ачпайт сага сырдуу капкагын.

249

Мактагандык жанды арбап салбасын,

Тагдыр бийлейт. Кудай бетин салбасын!

Таттуу болгон күнү дагы атак-даңк,

Уусу даяр, абайлап же халвасын.

250

Бул жалганда кирип-чыгаар эшик бар,

Күтүп – өлүм, коркуу, түйшүк, армандар.

А бакытчы? Ал – көз ирмем өмүрдө,

Бактыруураак мында келбей калгандар. 

251

Кечире көр зеригүүмдү Жараткан,

Баш кеңгиреп жаткандыгын шараптан.

Колду кечир, кучактаган чөйчөктү,

Буттарымды, иччү жайга бараткан.

252

Тагдырыма баш ийем деп баспа – чок,

Ичип, кызга кумарлансаң арман жок.

Бул жалганга келишкендер кетишти,

Кайткандарын эч ким көрө алган жок.

253

Ак бешикте бала үйдүн төрүндө,

Өлгөн шордуу тар, караңгы көрүндө.

Тагдыр ушу. Ич унчукпай, - Кожоюн

Кулга сырын айтпайт тагдыр жөнүндө. 

254

Чаңдын мурда дене-башы болгондур,

Тармал чачы, кирпик-кашы болгондур.

Абайлап сүрт, мүмкүн ошол кургуруң,

Ай-Чолпондун атаандашы болгондур.

255

Бул карапа зат куюлчуу ачыган,

Доорун сүргөн султан эле, шах-чыгаан.

Колдон колго өтүп жаткан кооз чөйчөк,

Пайда болгон кыздын эрди, чачынан.

256

Эрким жок деп айткан сөзүң оңураак,

Кудай улук, ач көзүңдү чоңураак.

Денең сенин бул опасыз дүйнөдө,

Учкун, тамчы, шамал жана топурак. 

257

Иш иретсиз, кайгы кетпей башыман,

тынчсызданып, муктаждыкка басылам.
Азап суусун бир булактан ичүүнү,

Бизге буйруп койгон кудай башынан. 

258

Жашап, түркүн туш келебиз жагдайга,

Бир да тагдыр окшош болбойт андайда.

Бүгүн баарын кеп кылабыз а-бу деп,

Эртең болот жазылгандай маңдайга.

259

Майнап чыкпайт, - жол азабын жай кылып,

Көздүн жашын көлдөтпөсөң сай кылып.

Күйүп-жангын сүйгөндөрчө чыркырап,

Сен өзүңдөн калмайынча айрылып.

260

Жаз келгенде жылуу сезим жараткан,

Куйгула! – де, о аздегим – шараптан.

Бейиш, тозок, нур кыздарын ойлобо,

Баары жомок, ким бар ошо тараптан?

261

Жүрөгүңө чындык өзүн жашырат,

Керек маалда ойду ишке ашырат.
Бермет дагы толмоюнча көркүнө,

Көл түбүндө, кутусунда жашынат.

262

Жашоо эмне? – Ачайын деп капкагын
Жылдап ойлоп, кирпигимди какпадым.

Көп нерсеге көзүм жетет деп жүрсөм,

Акылымдан эч нерсени таппадым.

263

Үмүт өнбөй, текке кетип эмгегиң,

Жерде калат көр оокатың, тергениң.

Досуң менен бөлүшпөсөң – кас, душман,

Ээси болот дүнүйөңдүн, теңгенин.

264

Душман көрөм мени ойчул дегенди,

Ушагы – ал, койсун калпты жегенди.

Ойчул болсом, бул армандуу дүйнөгө
Мен азапты көрүш үчүн келемби?

265

Түйшүктөрдөн кутулууга дарман жок,

Бир күнү да жашабадым арман жок.

Көп окуп да мектебинде турмуштун,

Хайём өткүр, эпчил боло алган жок. 

266
Күн болбосом, кантип анан жаркырайм?

Жашоо сырын билбей дөөрүп, тантырайм.

Ой көлүнөн зор, маанилүү бермет таап,

Коркконумдан көсөй албай калтырайм.

267

Дүйнөдөгү эң бир таза, эң ыплас,

Биздей шайыр, муңдуу пенде жок, ырас.

Андан дагы көп жүздүүбүз ой тобо!

Ушунчалык өйдө жана өтө пас.

268

Ичпейм, ичсем, эч ким колдон талашпайт,

Кеп кылышып, жаман дагы карашпайт.

Жыргаш үчүн жуткам. Азыр сөз башка,

Жүрөктөсүң. Эми ичкен жарашпайт.

269

Тигил өзүн сыйлап, багып – Менмин! – дейт.

Алтындарды жыйнап алып – Менмин! – дейт.

Иши жаңы оңолгондун эшигин 

Коё турбай ажал кагып – Менмин! – дейт.

270

Бул жалганды кимдер эле жактырсын?

Кош айтышып кетип жатам, жан тынсын.

Кой! – дебеймин, мейли, менин артымдан,

Миң жашаймын деген күлүп, каткырсын.

271

Кечеги күн күбөө кылар ишиңе,

Суроолордун жообун катып ичине.

Чоо-жайыңды сурабады, ачпады,

Келер күндүн сырын сага кичине. 

272

Ичип жатсам идиш мага кеп айтты:

-“Мен шах элем, жолдуу элем деп айтты.-

Көрчү чиркин! – Топуракка айланып,

Сага идиш болду денем!” – деп айтты.

273

Өмүр багы берсе үмүт жемишин,

Сырды чечүү болмок менин – жеңишим.

Качанка сен тар дүйнөнү кеп кылып,

Эшик таппай кыйналасың ээ кишим?

274

Арам – аксап, асыл – өрдөп, жүрсө түз,

Өмүрдү биз түйшүк тартпай сүрмөкпүз.

Турганыңда адилеттик бек орноп,

Таалайга да наалыбастан жүрмөкпүз.

275

Өсөрүңдөн жакын калды өлөрүң,

Ич, ажалдын көрө электе өнөрүн.

Не дегенде, - келген жагың дайынсыз,

Эч ким билбейт кай тарапка жөнөрүн.

276

Таңкалыштуу кээде тагдыр кылыгы,

Жүрөктөрдү капалантып былыгы.

Биз кетебиз баш-аягын, маңызын,

Жашообуздун түшүнбөстөн чыныгы.

277

Сендейди мен турмушумда көрбөпмүн,

Сага чейин жыргап-куунап өнбөпмүн.

Кел, ичели! Идиш болуп күлүбүз,

Туш келгенче суук колуна өлмөктүн.

278

Келип-кетип кимдер кайгы жебеген?

Ошолордун дайнын билбейм неге мен? 

Анык болду өмүр-чөйчөк экени,

Кампа жактан шарап куюп, ченеген. 

279

Жазмыш экен, азапка мен чалындым,

Сен го жыргап, эркесисиң багыңдын.

Абайлагын! Тагдырыңа таянба,

Толуп жаткан амалы көп аныңдын.

250

Бермет өспөйт караңгыда жатпаса,

Оокат болбойт жан азапты тартпаса.

Жоктун орду толот өзү акырын,

Бар нерседен кол үзсөң да таптаза.

281

Мен өзүмө кесип кылдым билимди,

Аалам – асман сыны мага билинди.

Баарын бийлеп, баш ийдирдим. Бир гана

Таш боор ажал албай койду тилимди.

282

Бак-таалайдын татсаң дагы дос, балын

Түбөлүктүү, туруктуу эмес дос, аның.

Жаныбыздын жайы болсо денебиз,

Абайлагын, устундары бош анын!

283

Көз жаргандан жетилгенче эс кирип,

Дагы деле кендиримди кестирип.

Тагдыр каршы. Жаным үйдөн кетчүүдөй...

Калыптыр деп дубалдары эскирип.

284

Мурда дилиң жеп-укташка болчу – жат,

Ал түйшүккө мажбур кылып табият.

Бергендерин колдон тартып, жеткирет,

Башындагы эркиндикке сени бат. 

285

Дүйнө – жалган, аны эч ким тана албайт,

Эч бир нерсе түбүлүктүү жаралбайт.

Барды – жок де, болбогонсуп башында,

Анын баары бар боюнча кала албайт. 

286

Тагдыр күчтүү, аны эч ким жеңбеген,

Баарын жалмап ач, желмогуз жер жеген.

Аманмын деп сүйүнбөгүн, коё тур,

Кумурскага жем болосуң сен деген.

287

Шарап үчүн идиш жасап – убайым
Тартат – дедиң – карапачы. – Угайын!

Ашкабактан идиш кылган мен кантем,

Ал жөнүндө сөз болгон жок, кудайым.
ТҮШҮНДҮРМӨ СӨЗДҮК
Бурак – Мухаммед пайгамбардын чаарчабас, чаалыкпас ойдон күлүк тулпары.

Жамшид – иран элинин эпосундагы байыркы зор падышалардын бири. Алтын доорду курган, колунда дүйнө жүзүн көрсөтүп турган сыйкырдуу чөйчөгү болгон. 

Кесекүл, саки – тойлордо конокторго шарап куюлган чөйчөк, кеселерди сунуп бошоп калгандарына улам шарап куюп, кызмат кылгандар. 

Кей—Кавус, Кей-Кубад Фаридун – иран элинин эпосундагы мамлекетти башкарган падышалар.

Чанг – черте турган кылдуу музыкалык аспап.

Рүстөм – Фирдоусинин “Шах-наама” поэмасындагы башкы каарман, тайманбас, эр жүрөк баатыр, иран мамлекетинин чек арасын кайтарып, элдин тынчтыгын сактаган. 

Хатам Тай – арабдардын Тай уруусундагы өтө берешен, жоомарт адам.

Хосров, Парвиз – шах – иран мамлекетинин падышалары.

Жусуп – Курандагы Жакыптын он экинчи баласы. Жаратылыштан өтө сулуу болгондуктан агаларынын ичтери тарып кудукка салышып, балаң өлдү дешип, көйнөгүн канга боёп, атасына жиберишет. 

Пир – даанышман.

КОТОРМОЧУ ЖӨНҮНДӨ
Басылбеков Кубанычбек 1949-жылы 17-мартта Кемин районунун Быстровка айылында колхозчунун үй-бүлөсүндө туулган. Орус мектебин бүтүргөн. Билими орто. Китепти сүйүп окуп, дүйнөлүк адабиятка кызыгып, суктанып сугарылгандыктын натыйжасында өзгөчө Чыгыш элинин залкар акындарынын поэзиясына таасирленип ырларды кыргыз, орус тилдеринде жазып, кийинчерээк которгонго да киришип эмгек кылууда. 1970-жылдары Фрунзе (азыркы Бишкек) шаарындагы Ленин атындагы Маданият Ак Сарайындагы маркум жазуучу-фантаст, акын Беганас Сартов жетектеген “Тоо Жылдызы” адабий ийримине катышып, ошол жерден өнүгүп, өстү. Кубанычбек үчүн ал ийрим университет болду. 1970-жылдардан ушул күнгө чейин талыкпай эмгектенгендиктен көптөгөн китептерди которуп да, жазып да даярдап койду. Алгачкы “Чыгыш берметтери” аттуу котормо китеби Тегеран шаарынан 1998-жылы басылып чыгып келди. Жалаладдин Руминин “Месневи” поэмасынан үзүндүсү “Дил сыры” аталып 2000-жылы “Учкун” басмасынан жарык көрдү. 2008-жылы улуу Рудакинин ыр китеби “Алтын Тамга” басмасынан, ал эми “Акыл кенчи” котормо китеби 2010-жылы Иран Ислам Республикасынын Кыргызстандагы маданий өкүлчүлүгүнүн демөөрчүлүгү менен жарыкка чыгарылды. Азыркы колуңардагы Омар Хайямдын ыр китеби акындын туулган күнүнө карата дагы да ошол эле ирандын маданий өкүлчүлүгүнүн демөөрчүлүгү менен жарык көрдү. Кубанычбектин эл-журтуна котормочу катары таанымал болгону мененэки тилде жазган акын катарыв таанылбай, билинбей жүргөнү эң өкүнүчтүү, колдогон демөөрчүлөр жок. 

